
SSC  Biḍạu  Reaḱ  Jo
Sodoroḱa 12 May
Nes bochor 2024 reaḱ Secondary School Certificate (SSC) ar ona man
reaḱ biḍạu jo darakan 12 May sodoroḱa mente baḍae ńamakana.
Enhiloḱ bela 11:00 baja okte mit́ dhaote sikhnạt ṭhãona ar Online
re jo do sodoroḱa. Ente baḍae abon calaoen 15 February SSC ar ona
man reaḱ biḍạu do ehoṕlena. Ona biḍạure goṭa disomre pe (3)
hajar eyae sae (700) goṭen center re bargel are (29) hajar eyae sae
pegel mõṛẽ (735) goṭen sikhnạt ṭhãonaren pạṭhuạ biḍạureko
selet́lena. Ar moṭre 20 lakh 24 hajar 192 goṭen gidrạ do biḍạuko
emleda.

Pạṭhuạ gidrạko do akoaḱ biḍạu jo cet́ lekateko baḍae ńam
daṛeaḱa Dhaka Madhomik ar Ucho Madhomik sikhnạt board do mit́
ḍhạrwạk talate baḍae ocoakada. Ar ona ḍhạrwạkre suhi akada
board ren biḍạu ńel jujutić Professor Abul Basar.

SSC  jo  baḍae  lạgit́  Dhaka  board  reaḱ  website
educationboardresults.gov.bd re boloḱ hoyoḱa. Inạkate onḍe Result
corner re click kate board ar sikhnạt ṭhãona reaḱ EIIN talate jo
do algatege baḍae ńamoḱa.Inạ chaḍa hõ SMS talate hõ jo do
baḍaeyoḱgea. Ona lạgit́ pạhilte Mobile option re SSC ol kate space
emkate English te board reaḱ pạhil pea akhor ol kate arhõ space
emoḱ  hoyoḱa  ar  roll  nombor  bạisau  hoyoḱa.  Inạ  tayom  space
dohokatege  biḍạu  serma  ol  kate  16222  nombor  re  kol  hoyoḱa.
Enḍekhan nonkate biḍạu reaḱ jo do baḍae ńamoḱa.

Mit́ṭen  Kuṛi  Iń
Dulạṛkedea-Gel  mit́  Aḱ
Porbo
Dulạṛiạ boeha,

Cet́ iạte okoege noa reaḱ lahare bako lạiạdiń tahẽkana? Noa
babotre baṅ do iń go baba são, baṅ do hapṛam são ar baṅ do
Pasṭor  sãoge  jãhãtisiń  galmarao  akada.  Noa  bisoeteaḱ  eken
mit́ṭeć galmaraoiń disạeda mit́ṭen Amerika disomren Missonạriye
galmaraoet́ tahẽkana laṭghaṭ reaḱ, un do eken gel bochor umerren
iń tahẽna ar ona selet́ ạḍi lekman kukli iń monre janamena.
Menkhan onako reaḱge iń babań kulikede khan doe kạṛạikedińa.
Nit do dusi hoṛ menkateń sạjại ocoḱ kana ar “ḍanṭaoreń jobdo”
oco akana begor jãhãe iń dusi reaḱ lại bujhạuạń reaḱ kosṭoe
hataote.

Arhõ eṭakaḱ do noa kana, nit doń ńel orom daṛeaḱ kana je
jãhãe  kuṛi  tulućge  tharemere  sombondh  joṛao  god,  asokaete
onkanić okoe algateye rạji goloḱ onkanić khon maejiuko cet́ lekan,
cet́ selet́ cetat́ goṛoge baṅ ńamoḱa. Menkhan bapla utạre lạgit́
khan pạhilte bachao maṛaṅe hoyoḱa. Cet́ lekatem bachaojoṅa lahare
judi kuṛiko sãote bam cinhạpkoḱ khan do? Cekate ar okare kuṛiko
doń ńapamkekoa? Okateń senlenaneć? Okate aloń senlenaneć? Eneć
babotre amaḱ do cet́ hudis menaḱtama? Karon do cet́ kana je mit́ṭen
koṛa do kuṛiko ṭhen jãhãe seṭeren kolponagodako je phalna do
onkan kạituk lạgit́ chaḍa eṭaḱ hudisante do bae heć akana?
Sesre, judim menet́ khan je hoṛmo moto reaḱ jaḱ joṭet́te juri
bachaojoṅre  purạ  puri  goṛo  do  baṅ  ńamoḱa,  tobe  khan  iń
bachaojoṅ lạgit́ bheḱyaṛ reaḱ tạrika do cet́ kana? Oka lekateń
baḍae daṛekea je phalna kuṛi do ińe dulạṛedińa se iń hõ uniń
dulạṛedea?  Sawaltema  thoń  pereć  cabaket́!  Asoḱ  kạnạń  iń
selet́em sombhuria.

Noage,

Boeha reaḱ dulạṛ johar selet́

gatetam

 

 

 

 

Raj  Ar  Gupi  Koṛawaḱ
Sikhạuna Golpo
Mit́ disomre Raje tahẽkana. Uni Raj do golpo ańjom ar lại banarge
bogete kusiaḱkan tahẽkana. Golpo ańjom lạgit́ aćaḱ Raj bakholre
mit́ṭen akhṛae bondoboskeda. Ado mit́tdin aćaḱ bakholren hoṛkoe
metat́koa ape modre okoe do ehoṕ khon mucạt́ dhạbić golpoe lại
dạṛeạń uni do kuṛại se siropań emaea.

Siropa lekate Raj do aćaḱ dhon dạulạt reaḱ mit́ bhag doe emoḱa.
Noa katha ańjomte mimit́ hoṛ kate Raj bakholte hijuḱko dhurạuena,
ar joto hoṛ Raj akoaḱ saṕṛao golpo ko ańjomadea, menkhan Raj do
golpo mucạt́re menet́ tahẽkana niạ tayom do cet́ hoyoḱa? Okoe hõ
ar  Raj  aḱ  golpo  bako  mucạt́  daṛeaḱkan  tahẽkana.  Onko  modre
mit́ṭen gupi koṛae tahẽkana. Uni do ạḍi calak cạtur ar budan
machae tahẽkana. Uni doe mengot́keda, Raj golpo do ińiń mucạt́
daṛeaḱa.

Ona katha ańjomte joto hoṛko hahaṛayena. Khan Raje menkeda, ma
enḍekhan lạime. Raj aḱ katha leka gupi koṛa do golpo lạlạiye
ehoṕena, mit́ṭen cẽṛẽ sikạri tahẽkana. Uni do jaoge din hiloḱ
cẽṛẽ  sikạr  baṛaet́ko  kan  tahẽkana.  Mit́  bar  cẽṛẽ  sikạr

tayome laṅgayena. Mit́dine hudiskeda dhạrtiren joto cẽṛẽń sikạr
cabakoa. Onate maraṅ okoć jhạli galaṅkeda ar joto jomaḱ ona
jhạli bhitrire emkeda. Ado ona jomaḱ ńelte jhạli phãkte mit́
mit́kate dhạrtiren joto cẽṛẽ ko boloyena. Inạkate sikạri do
jhạli mit́ aṛe bhugạḱkeda. Ar ona bhugạḱte mit́ mit́ kate joto
cẽṛẽ  phur  phurko  uḍạuena.  Raj  doe  mengot́keda  inạkate  cet́
cekayena? Gupi koṛa doe menkeda, phur. Raj doe menkeda inạkate? Gupi
koṛa do arhõe menkeda phur. Raj do gupi koṛae metadea, cedaḱ ghane
ghane  phur  phur  dom  bakhẽṛeda?  Gupi  koṛa  doe  menkeda,  E  Raj
nunạḱgan cẽṛẽ menaḱkoa, ado onko udạu calaḱ do thoṛa somoe
lagaoḱa? Raje menkeda, sạrige, nonkate Raj do golpo reaḱ mucạt́e
ńamkeda are kusiyente aćaḱ dhon dạulạt reaḱ mit́ bhag do siropa
hisạbte gupi koṛae emadea.

Lolo  Setoṅ  Talate  Hõ
Jhićena Sikhnạt Ṭhãonako
Goṭa disomre ạḍi kajak lolo setoṅ din calaḱ kana. Enrehõ noa
lolo setoṅ talate hõ teheń khon joto sikhnạt ṭhãonako jhićena.
High School, College, Madrasa ar Karigori sikhnạt ṭhãonakore do
kelas ehoṕ akana. Onka leka Primary sikhnạt ṭhãona hõ jhićena.
Note gidrạkoaḱ nirpon hoṛmo reaḱ katha hudis cintạkate eken Pre-
primary sikhnạt ṭhãona bond menaḱa. Nit noa lolo setoṅre sikhnạt
ṭhãonare assembly reaḱ baron akana.

Baḍae abon Eid-Ul-Fitr tayom calaoen 21 tạrik khon sikhnạt ṭhãona
jhijoḱ  reaḱ  katha  tahẽkana.  Menkhan  setoṅ  karonte  chuṭi  do
ḍherlena. Onate arhõ mit́ hapta bond tahẽkana. Calaoen 25 April
Sikhnạt Montronaloy reaḱ ḍhạrwạḱ lekate (28 April) khon jhijoḱ
reaḱ katha jạhirlena. Onka leka teheń Aṭhwar (28 April) khon
Sikhnạt Montronaloy reaḱ katha lekage sikhnạt ṭhaõnako jhićena.
Primary sikhnạt ṭhãonare do setoṅ karonte niạm ko thoṛa pherao

akana.  Ona  nawa  niạm  lekate  mit́  shift  reaḱ  kelas  do  setaḱ
8:00-11:00 baja dhạbić hoyoḱa. Ar bar dhap se shift lekate kelas
hoyoḱ khan ona reaḱ do pạhil shift do 8:00-9:00 baja ar dosar shift
do 9:45-11 baja dhạbić calao idiḱa.

BCL  Re  12  Goṭen  Gol  Kate
Soros  Khelwaṛ  Hisạbte
Siropae  Hameṭkeda  Santal
Koṛa Rafael Tudu
Rajshahi Godagari Upajila reaḱ mit́ santal ato Amtola.Ona atoren
ḍher  hoṛge  pạṭ  khaṭaoḱ  metaḱme  casbas  kạmire  jopoṛao
menaḱkoa. Menkhan akoaḱ do onka khet baṛge do bạnuḱtakoa, eṭaḱ
hoṛaḱ  khet  baṛgere  kạmi  kate  akoaḱ  jom  ko  jogaṛa.  Nonkan
mit́ṭen atoren koṛa Phuṭbol-e eneć noa do hahaṛagea. Menkhan
Manik Tudu hõ Phuṭbol-e eneć kan tahẽkana, onkate aćren koṛa hõ
Phuṭbol eneć re joṛ̣̣aoena. Tinre Rafael huḍińe tahẽkana unrege
Manik Tudu do ruạre jạbunen khan noa dhạrti bạgiada. Menkhan uni
do cet́e baḍaekan tahẽkana, aćren koṛa mit́din Dhaka re hećkate
nonka ńutume hạrjoṅa?

Disom re Phuṭbol reaḱ dosar dhap Bangladesh Champion League (BCL) re
siropa  ko  hameṭkeda  Youngmen’s  Fakirpool  Club.  Onkoaḱ  siropa
hameṭre tahẽkana Rafael Tudu. Enećre joto khon soros utạr scorer
se gol akada Rafael Tudu. Are (9) match se enećre eskarte 12 goṭene
gol akada. Onate soros khelwaṛ hisạbte siropa hameṭkeda. Pạhil
dhao  BCL  enećre  pheḍ  torage  Rafael  do  ạḍi  napaete  sodorena.
Matijheel reaḱ Youngmen’s Club Pavilion re duṛuṕkate ać babotre
ekal comkaoḱ lekan khobore lại sodorkeda.Aćaḱ atore Phuṭbol eneć
enećte Rajshahi sohor reaḱ Kishar Football Academy re bhurti lena.

Onḍenić coach Mamunul Islam do Rafael golkipar hisạbte kusiadea.
Menkhan Rafael do golkipar hisạbte enejoḱ reaḱ jahan mon-subạ baṅ
tahẽkantea. Pạhil dhao Mamunul Islam-ge Rafael do Dhaka te eneće
kol ledea pạhil bibhag reaḱ (tesar dhap) Club Badda Jagoroni re
golkipar  hisạbte.  2020-21  sermare  eken  15  umer  re  BCL  Victoria
Sporting Squad re tahẽkana golkipar hisạbte. Mit́ṭen rehõ eneć
reaḱ ạt baṅ hoe akantaea. Onate mon asket́kate Rajshahi ruạṛ
calaoen golkipar Rafael do hudạ bodol kate striker hudạre eneće 
ehoṕena. Niạ dhao Club ren mit́ gate Shiblal Tudu hotete Youngmen’s
Striker lekate ńutume ol ocokeda. 

Rafael do menet́kana, golkipar hisạbte eneć do bạń kusiaḱkan
tahẽkana.Enrehõ golkipar lekatege pạhil bibhag Badda Jagoroni reń
eneć  akana,  inạkate  BCL  Victoria  Squad  rehõ  golkipar  geń
tahẽkana.Ona  iạte  edrete  Rajshahi  teń  ruạṛena.  Onḍe  onkoaḱ
Phuṭbol club re jorkate striker hudạre enećiń ehoṕkeda. Club ren
lạṭu boeha Shiblal do ale atoren kanae, unige iń do Youngmen’s te
ạgukedeńa. Menkhan coach Labu (Imtiaz Khan) ar Manager MH Peepul
Saheb ạḍi ạtiń sarhaoet́kina.Ente unkin do iń cetanre purạ as do
tahẽkantạkina.Youngmen’s Manager MH Peepul ạḍi din khonge noa club
re menaea. 18 serma umerren Rafael do uni disạ ocoedea Youngmen’s
Mohammedan,  Brother,  Muktijodha  ar  jatio  dol  ren  sạbik  striker
Mizanur Rahman aḱ katha, Iń do Rafael talare Mizanur aḱ umuliń
ńel akada. Ar hoṛmo reaḱ goṛhon muṭhan hõ onkage. Arhõ nonkage
eneć idilen khan mit́din maraṅ scorer re hoyoḱa. Ente noa reaḱ
porman do BCL re uduḱ akada. Ać gogo Maklu Hembrom tinre noa rạska
khobor phone te lạiae kan tahẽkana, ać gogo do rạskạte raḱet́
tahẽkana. Ać gogo hõe khojoḱ kana jemon gidrạtae maraṅ khelwaṛe
hoyoḱ. Rafael doe baḍaea, noa raḱ do rạskạ reaḱ raḱ kana.Ente
ạḍi haron kosṭote harakedeńa. Siń ńindạ khaṭaoḱ kana. Ar
Raḱate gidrạtaeye metaekana, am baba tahẽlen khan are ńelle khan
ạḍige kusikoḱa. Menkhan Rafael do as are pạtiạuḱ kana, ać baba
doe ńel ńame kana mente.  



Gaḍa Reaḱ Ḍheo Ar Kaṭkom
Mit́ dhao mit́ṭen Kaṭkom gaḍa aṛe aṛete taṛam baṛaet́ tahẽkana
ar aćaḱ jaṅga pańjae ńelet́kan tahẽkana. Nonkage thoṛa pharak
ńõḱe calaḱ kana ar koyoḱ ạcurkate pańja ńelte bogete raskạḱ
kana. Menkhan inạ oktere ackage hoe hećena ar gaḍa daḱ reaḱ
ḍheote sanam jaṅga pańja do ạruṕ cabayentaea. Onate Kaṭkom do
mon ạṛisentaea are edreyena ar ḍheoe metadea, Cekate nonka dom
kạmikeda, ente ińren gateń hudiset́me tahẽkana, menkhan cedaḱem
nonkakeda? Ińaḱ joto jaṅga pańja ḍheotem ạruṕ cabakeda? Cet́
lekan gate kanam? Kaṭkom aḱ nonkan kathate ḍheo doe menkeda, ma
hante koyogme, hako sasaṕ kẽoṭako cet́ leka jaṅga pańja ńel
ńelte Kaṭkom ko sasaṕkan. Am aloko saṕme ona khạtirte jaṅga
pańja doń ạruṕ saphaket́tama.

Sikhạuna:Sạriaḱ do noa kana je, aema okte begor bujhạute aboko
upkạret́ bon kan hoṛge bhul bon hudiset́koa. Menkhan disại hoyoḱa
joto kạmi reaḱge bhage ar bạṛić dig tahẽna.

Sadom  Hopon  Ar  Mĩhũ  Aḱ
Golpo
Mit́ṭen  Sadom  hopon  maṭhre  ńir  baṛaekan  tahẽkana.  Onḍege
mit́ṭen sãnḍ ḍaṅgra ar mĩhũ ghãs kin ạtińkan tahẽkana.
Sadom hopon ńelte Sãnḍ ḍaṅgra hõ aćren Mĩhũi metadea, hạni
ńeleme! Sadom hopon tinạḱ riạḱ riạḱe ńir baṛae kana. Ar Am do
eken ghãs jom chaḍa ar cet́em daṛeaḱa?

Unre uni Mĩhũ doe menkeda, uni do ạḍi riạḱ riạḱe ńir baṛae

kana ente Sadom hopon kanae. Ar iń do Sãnḍ ḍaṅgra ren hopon
kạnạń. Sãnḍ ḍaṅgra ren hopon do tis hõ Sadom leka do bako ńir
baṛa daṛeaḱa.

Sikhạuna: Apnar ren gidrạ ṭhen nonka as dohoeme tinạḱ khemota do
ać  bhitrire
menaḱ.                                                               

                                 
                                                              
                                                             
                               

Mit́ṭen Gadha Ar Apa Hon aḱ
Sikhạuna Golpo
Mit́din mit́ṭen hoṛ do aćren gidrạ sãote daṛane onḍokena. Ar
sãote tahẽkana akoren dulạṛiạ ạsul Gadha, one okoe do jao okte
gạḍi lekae kạmiet́ tahẽkan. Ado uni hoṛ aćren gidrạ Gadhare
dećkedete ać doe taṛam idieda. Calaḱkan okte horre bar hoṛkin
ńapamket́kinạ, onkin hoṛ dokin menkeda, ńelme nui koṛa gidrạ
tinạḱe banḍheja, aćge Gadhare deć akana ar apat́tet́ doe taṛam
ocoedea.

Noa  katha  ańjomte  uni  koṛa  gidrạ  doe  pheḍena  ar  apat́tet́e
dećkedea. Thoṛa sạńgińkin calaoenre arhõ hoṛkin ńapamket́koa,
onko hõko menkeda, Ńelme nui hoṛ do tinạḱe kumãyãgea, ente
aćren gidrạ baṅkate aćtet́ge Gadhare deć akana. Niạ dhao onkoaḱ
onkan kathate bana hoṛ taṛamkin dhurạuena ar Gadha hõ onkin sãoe
calaḱ kana. Nonkage thoṛa sạńginkin calao idiyenre arhõ hoṛkin
ńapamket́koa, ado onko hoṛko menkeda, ma ńelepe nui hoṛ, Gadha
sãore menaea enhõrekin taṛam idiyeda. Bud ạkil mente paseć cet́ge
bạnuḱtạkina.  Khange  onko  hoṛaḱ  katha  ańjomte  bana  hoṛ

Gadharekin dećena.

Ado  onkage  niạ  dhao  hõ  thoṛa  hoṛkin  ńapamket́koa,  onko  hõ
onkageko menkeda, Haere, nui hoṛ do tinạḱ kumãyã, Gadha cetanre
nase hõ mãyã bạnuḱtaea, Gadha tinạḱe julumede kana, ar Gadha
hõ tinạḱ co mone monete sarap ạkin kana. Niạ dhao uni hoṛ do
Gadhae tolkedete goḱkedea. Horre mit́ṭen sako tahẽkana ona parom
jokhen ackage Gadha doe ńurena ar ạḍi sạńgińe ạtu calaoena.
Niạ dhao tayom seć khon bar hoṛkin mengot́keda, mase tinạḱ lelha
hoṛ kanae nui do, tis hõ nonka jãhãe Gadha ko goḱ idikoa?

Sikhạuna: Aboaḱ noa dhạrtire abo aḍepasere nonkan hoṛ menaḱkoa.
Okoe do amaḱ joto kạmi bako kusiaḱa. Menkhan am do tis hõ onkan
hoṛaḱ katha leka do bam calao daṛeaḱa. Onate amaḱ jionre amaḱ
goṭa ar kusi sana lekage kạmi me ar lahaḱ calaḱ me.

Nurse
Enege HSC iń pas got́akada. Ado mit́din ale ghorońjren ko sãoiń
galmarao kana, nit do nursing iń paṛhaoḱa mente. Noa ińaḱ kathate
ińren gogo-baba kin rạjiyen rehõ eṭaḱko do bako rạjilena. Ona
katha ańjomte ato-ṭolaren hoṛko hõ nana parkan baṅ jutuḱ katha
roroṛko dhurạuena. Menkhan enhõ onko hoṛko ṭhen mementeaḱ do
cet́ge bạnuḱtińa. Eken inạgeń menkea, Nursing do cet́ kana, ar
Nursing reaḱ bhed hõ cet́ kana?

Okoe kuṛi gidrạ mit́din ruạḱ hoṛaḱ tahẽn ṭhạ̃i metaḱme ward
boloḱre sõ sĩṛĩće ạrisaḱkan tahẽkan, uni hõ mit́din ona ward
boloḱe heoḱa. Nursing pạṭhuạko reaḱ bhedge kana, jãhãtinạḱ
muskil ar kosṭo talate hõ jao ghuṛige apnaraḱ dạyik kạmi napaete
purạu.

Turui ghonṭa duty kate, pon ghoṭa kelas ar kạmire bhiṛ tahẽn

karonaḱte mit́ gilạs daḱ ńui reaḱ opsor hõ baṅ hoyoḱa oktere.
Nijer se apnaraḱ oṛaḱ duạr, jinis kohõ ạulạu doho giḍikate
okte nạpitre apnaraḱ dạyik leka kạmi ṭhãona calaḱ hoyoḱa.
Arhõ  oktere  ńindạ  duty  paṛaolenre  jagwar  ar  cetonge  tahẽn
hoyoḱa. Sạrige ạḍi hahaṛa ar eṭaḱ kạmiko khon Nurse kạmi do
judạ machagea. Cedaḱ je nurse kạmi reaḱ mane se bhed do kana goṭa
jion bhor hoṛ jotonre jamaṛ tahẽn. 

Rajshahi  Re  Santali  Horop
Beohar  Reaḱ  Jạruṛteaḱ
Babotre Seminer
Sokolbar (19 April) ạyuṕ bela Santali pạrsi rạkhi jogao ar santali
horop beohar jạruṛ babot mit́ seminer do hoyena.  Adivasi Mukti
Morcha  kendrio  komiṭi  koaḱ  bondoboste  Rajshahi  Bibhagio  Khudro
Cultural Academy re noa seminer do hoyena. Ona seminer-e ạyurkeda
Adivasi Mukti Morcha komiṭi ren sabha mukhiạ Jogendronath Soren.

Seminer re Maraṅ peṛa lekate seṭere tahẽkana Caritas Bangladesh
Rajshahi  ṭoṭharen  ạḱyurić  Devid  Hembrom.  Bises  peṛa  lekate
seṭere  tahẽkana  Rajshahi  Bibhagio  Khudro  Cultural  Academy  ren
gobesona officer Benjamin Tudu, Adivasi Mukti Morcha kendrio komiṭi
ren sadharon sompadok Bhadu Baskey, Food Inspector Mukul Tudu ar
Godagari Upajila Pargana Babulal Murmu. Inạ chaḍa hõ seṭer ko
tahẽkana Adivasi eṭaḱ eṭaḱ ạyurko.  Manotan peṛa ko menkeda,
Ale do santal kanale. Aleaḱ gogo pạrsi ar horop do Santali. Santali
pạrsi ar horop porcar, sarsadle, beohar ar rạkhi jogaore joto santal
ko aodhaonoḱ, goṛo gopoṛo ar Santali pạrsi ar horop babotre joto
lekan kạmihorare seledoḱ reaḱ as ko dohokeda. Latarre thoṛa mot
kathako ol caṛhaoena.

Santal  koaḱ  Santali  Roman  akhor  mạńjur  babot  aodhan1.

tahẽnoḱ Prathomik ar Gonosikha Montronaloy re.
Prathomik  ar  Gonosikha  Montronaloy  ren  Montri  são  bahal2.
(protinidhi) dol ńapamko talate Santali pạrsi (Roman) babotre
gapalmarao.
Joto hoṛaḱ mot lekate pạrsi reaḱ horop ko nenḍae lạgit́3.
Montri ar MP ko batlao ko hoyoḱa.
Upajila, Jila ar Bibhag porjaire santal budankoante gapalmarao4.
hoyoḱa.
Online reaḱ kạmihorako jiạṛ dohoe hoyoḱa.5.
Santali  horop  reaḱ  puthi,  khobor  kagoc,  nathipotro  jogao6.
dohokaḱ.
Santali horop nenḍae lạgit́ mit́ṭen Santali group Maraṅ7.
montri são ńapam jạruṛa.
Sarkaraḱ  nońjorre  jemon  paṛaoḱ  ona  lạgit́  michil,8.
gapalmarao sabha reaḱ bondobos.
DC  ar  Bibhagio  Commissioner  são  ńapamkate  nathipotro  ko9.
samaṅ hoyoḱa.          


